
 

    

 
Nº EXPEDIENTE 2022035629 

ASUNTO REGULAMENTO DE ORGANIZACIÓN E FUNCIONAMENTO DA ESCOLA 
INFANTIL 0-3 ANOS PRINCIPE FELIPE DA DEPUTACION DE PONTEVEDRA 

TRÁMITE INFORME DE IMPACTO DE XÉNERO 

 
Solicitado informe sobre impacto de xénero relativo ao proxecto do Regulamento de 
Organización e Funcionamento da Escola Infantil Príncipe Felipe da Deputación de 
Pontevedra  polo centro xestor Príncipe Felipe, emítese o presente. 
 
ANTECEDENTES  

 

Primeiro.- A Deputación de Pontevedra é titular da escola Infantil 0-3 Príncipe Felipe, inscrita no 

Rexistro Único de Entidades Prestadoras de Servizos Sociais (RUEPSS) da Consellería de Política 

Social co número E-134C00-2. 

Segundo.-En exercicio da potestade regulamentaria, a Deputación de Pontevedra elaborou o 

Regulamento de Organización e Funcionamento da  Escola Infantil do Centro Príncipe Felipe (ROF 

Escola Infantil), aprobado inicialmente polo Pleno da Institución na sesión ordinaria que tivo lugar 

o día 30 de abril de 2021 e aprobado de forma definitiva coa súa publicación no BOPPO Nº120 de 

data 25 de xuño de 2021. 

Terceiro.- O ROF Escola Infantil foi articulado como un conxunto de normas que regulan o 

funcionamento da Escola e das actividades e servizos que se prestan, garantindo a convivencia do 

mesmo e procurando cumprir cos obxectivos fixados. Trátase dun elemento fundamental de 

referencia que permite a mellora constante das relacións entre a súa dirección, os pais, nais ou 

titores/as, as persoas que exercen a labor educativa e a administración titular, así como o 

establecemento de acceso e procedemento de adxudicación de prazas das persoas usuarias e 

condicións de usos, dereitos e deberes da súa comunidade.  

Cuarto.- Seguindo as indicacións da administración autonómica en aras de unificar, na 

Comunidade Autónoma galega, a estrutura e contido de todos os regulamentos que son de 

aplicación as Escolas Infantís, a fin de adaptalos de forma unánime á lexislación nesta materia, 

realízase unha reformulación do actual ROF Escola Infantil da Deputación de Pontevedra, que 

mantendo parte do seu contido inicial, precisa unha reestruturación e adaptación ao modelo 

estandarizado na Comunidade Autónoma de Galicia. 

Quinto.- .- Con data 09 de febreiro de 2024, solicítase polo centro xestor Príncipe Felipe ao 

Servizo de Igualdade da Deputación de Pontevedra, informe de impacto de xénero do borrador do 

Regulamento de Organización e Funcionamento da Escola Infantil 0-3 anos Príncipe Felipe da 

Deputación de Pontevedra. 

 

MARCO LEXISLATIVO 

 

• Lei 7/1985, de 2 de abril, reguladora das bases do réxime local, modificada pola Lei 
27/2013, de 27 de decembro, de racionalización e sustentabilidade da Administración 
local. 

• Lei 30/2003 de 13 de outubro sobre medidas para incorporar a valoración de impacto de 

xénero nas disposicións normativas que elabore o goberno. 

• Lei orgánica 1/2004, de 28 de decembro, de medidas de protección integral contra a 

violencia de xénero. 

• Lei orgánica 3/2007, de 22 de marzo para a igualdade efectiva de mulleres e homes. 

• Lei 11/2007, de 27 de xullo, galega para a prevención e o tratamento integral da violencia 
de xénero. 

• Lei  7/2023, do 30 de novembro, para a igualdade efectiva de mulleres e homes de Galicia. 
 

 

OBXECTO DO REGULAMENTO 

 

Tal e como se recolle no artigo 1º do REGULAMENTO DA ORGANIZACIÓN E FUNCIONAMENTO DA 

ESCOLA INFANTIL DE PRÍNCIPE FELIPE, o obxecto do mesmo é “ establecer a organización e 

funcionamento da Escola Infantil”. 

 

IDENTIFICACIÓN DA PERTINENCIA DE XÉNERO DO REGULAMENTO 

 

Analizado o contido do borrador do REGULAMENTO DA ORGANIZACIÓN E FUNCIONAMENTO DA 

ESCOLA INFANTIL DE PRÍNCIPE FELIPE, este recolle un conxunto de normas que regularán o 

funcionamento da Escola Infantil Príncipe Felipe e das actividades e servizos que se prestan na 

mesma, garantindo a convivencia da mesma e procurando o cumprimento dos obxectivos fixados.  

A súa aprobación permitirá estruturar e organizar a Escola para responder á demanda da cidadanía 

na prestación deste servizo, establecendo tanto a coordinación interna coma a externa.  

Educar en igualdade desde as idades mais temperás é una tarefa que implica non só as familias, 

senón tamén o persoal educativo dos centros, aos poderes públicos e por extensión á sociedade en 

xeral. 

Dado que traballar a igualdade de xénero dende a escola, en tódolos niveis educativos, é a 

ferramenta mais efectiva para eliminar os estereotipos de xénero e por conseguinte, erradicar as 

diferentes formas de discriminación sexista e a violencia de xénero nun futuro, así como promover 

os valores de respecto e igualdade e que, a educación infantil non obrigatoria, que comprende o 

alumnado de 0 a 3 anos, é entendida tamén como un recurso que favorece a conciliación, 

considérase que ó Borrador de REGULAMENTO DA ORGANIZACIÓN E FUNCIONAMENTO DA 

ESCOLA INFANTIL DE PRÍNCIPE FELIPE, é pertinente ao xénero. 

 

SITUACIÓN DE PARTIDA DE MULLERES E HOMES EN RALACIÓN O CONTIDO DO 

REGULAMENTO. 

 

Son moitos os avances acadados pola nosa sociedade en materia de igualdade de dereitos e 

oportunidades entre mulleres e homes. Avances a nivel lexislativo e normativo que non se 

traducen na realidade social, dado que son moitas as fendas de xénero existentes que perpetúan a 

desigualdade de oportunidades entre mulleres e homes, o que nos coloca ante unha falsa 

percepción da nosa realidade, ante un espellismo de igualdade. 

Se analizamos os datos de participación das mulleres e dos homes respecto o ámbito de aplicación 

do  citado regulamento, detectamos nesgos que perpetúan a desigualdade e polo tanto as fendas 

de xénero. 

Nos datos relativos ao emprego na comunidade autónoma de Galicia correspondentes ó cuarto 

trimestre de 2023, indican que as taxas de ocupación e paro das mulleres e homes galegos 

mostran diferenzas salientables. A taxa de actividade é superior na poboación masculina, sendo 

dun 57,2%, con respecto a da poboación feminina, dun 49,6%.  

A análise destes datos permítenos coñecer unha situación de desvantaxe das mulleres con 

respecto aos homes, dado que a incorporación das mulleres ao mercado laboral é un aspecto 

fundamental nas políticas de igualdade,  e é fundamental para que estas poidan acadar a súa 

independencia económica coas conseguintes repercusións positivas no seu proxecto vital. 

Para que esta igualdade formal, recollida na nosa lexislación, se vexa traducida nunha igualdade 

real e efectiva é preciso poñer en marcha políticas que favorezan a promoción de condicións que 

reduzan as fendas de xénero existentes. 

Se temos en conta os datos desagregados por sexo referentes aos coidados vemos que un dos 

retos da nosa sociedade é acadar a conciliación corresponsable. Tradicionalmente, as tarefas 

relacionadas co ámbito doméstico e dos coidados foron entendidas como traballos exclusivos das 

mulleres, tarefas non remuneradas e pouco valoradas socialmente. Esta asignación de roles, 

supuxo sen dúbida un lastre para o acceso ao mercado laboral ou para a promoción da carreira 

profesional das mulleres, cun claro impacto negativo na súa autonomía e independencia. 

A evidencia da falta de corresponsabilidade nos coidados podémola fundamentar cos datos 

arroxados pola última enquisa estrutural a fogares. Coidado de menores e conciliación familiar 

realizada polo Instituto Galego de Estatística (IGE), con data de 20 de xullo de 2017.  

O dato referente ás persoas traballadoras con redución de xornada de traballo para atender as e os 

menores, por sexo é salientable, unha incidencia de 5,06% os homes fronte a un 14,85% das 

mulleres traballadoras con nenas e nenos menores de 12 anos. Dito doutro xeito, 7 de cada 10 

persoas que en 2017 reduciron a súa xornada de traballo para atender a nenas e nenos o seu cargo 

eran mulleres. 

No referente á flexibilización e coordinación do horario laboral, dúas de cada dez persoas 

traballadoras con menores o seu cargo flexibilizaron ou coordinaron o seu horario para atender as 

nenas e nenos. Entre as mulleres esta porcentaxe acadou o 23,45% mentres que para os homes foi 

3,82 puntos inferior. 

Se analizamos as actividades que realizan as nais e os pais coas nenas en nenos de 0-12 anos, de 

luns a venres, tras o fin da xornada educativa por sexo, en Galicia no ano 2017, comprobamos que 

a porcentaxe de persoas que realiza este tipo de tarefas coas nenas e os nenos sempre é maior no 

caso das mulleres que no dos homes. 

Na mesma enquisa recóllese o dato da asistencia a centros de educación infantil de 1ºciclo en 

2017, do porcentaxe de nenas e nenos desta etapa que asistían a centros educativos era un 

49,29%, sendo Pontevedra a provincia coa taxa mais baixa cun 47,17%. Se ben é certo, que a 

evolución temporal de 2012-2017 é ascendente, incrementándose dun 43,51% a un 49,29%. 

Se comparamos este dato coa evolución temporal de 2012 a 2017 do porcentaxe de persoas con 

menores de 13 anos ao seu cargo que reducen a xornada laboral para a súa atención, como o das 

persoas que flexibilizan e ou coordinan o horario de traballo para a súa atención vemos como é 

inversamente proporcional, dado que diminúe. A diminución é considerablemente superior neste 

último caso e , en particular, ao considerar diferenzas por sexo, se en 2012 0 36,84% das mulleres 

flexibilizaba ou coordinaba o seu horario para atender a menores a cargo, en 2017 esta porcentaxe 

baixou ao 23,45%. 

É evidente que a conciliación da vida laboral, familiar e persoal segue sendo unha necesidade 

latente que afecta a cidadanía en xeral, con especial incidencia nas mulleres debido aos fortes 

estereotipos e roles de xénero que tradicionalmente reservaron as tarefas de coidado ás mulleres, 

impedindo a corresponsabilidade nos mesmos, que implique do mesmo xeito aos homes nos 

traballos referidos o ámbito doméstico. 

A inclusión das mulleres no ámbito público non foi directamente proporcional coa dos homes no 

ámbito privado, no dos coidados, o que provoca unha fenda de xénero na realización destes. 

O fomento da conciliación e da corresponsabilidade é responsabilidade de toda a sociedade. 

Tal e como recolle o artigo 14 da Lei Orgánica de Igualdade 3/2007, de 22 de marzo, dende os 

poderes públicos deberán establecerse medidas que aseguren a conciliación do traballo e da vida 

persoal e familiar das mulleres e os homes, así como o fomento da corresponsabilidade nas 

labores domésticas e na atención a familia, polo que é preciso poñer en marcha políticas públicas 

que faciliten o cambio de modelo social cara unha sociedade na que mulleres e homes sexan 

corresponsables nos coidados e poidan conciliar a súa vida persoal, familiar e laboral. En definitiva, 

que mulleres e homes teñan non só as mesmas oportunidades, senón que partan en igualdade de 

condicións.  

Unha sociedade democrática non pode sustentarse nun modelo no que ás mulleres vexan 

afectados os seus proxectos persoais e laborais debido aos obstáculos impostos polos roles de 

xénero tradicionalmente asignados. 

Polo tanto, a posta en marcha de políticas efectivas de conciliación e corresponsablidade é sen 

dúbida unha das ferramentas mais efectivas para acadar a igualdade real recollida no marco 

normativo actual. 

Por outra banda, o modelo educativo actual precisa dunha revisión de cara a un modelo 

coeducativo no que un dos seus principios reitores sexa o desenvolvemento de valores que 

fomenten a igualdade efectiva entre nenas e nenos, así como a prevención da violencia de xénero.  

Este principio de igualdade deberá rexer todos os elementos que conforman o proceso de 

ensinanza-aprendizaxe favorecendo que a educación impartida sexa en igualdade de condicións 

para nenas e nenos, e na que non se poña límites aos aprendizaxes a recibir por elas e eles. Para 

que estas condicións sexan posibles a perspectiva de xénero deberá estar integrada de maneira 

transversal en todo o proceso educativo. Unha ferramenta fundamental para garantir esta 

trasnversalidade de xénero é o Plan de Igualdade de Centro mediante o cal revisarase todo o 

proceso de ensinanza-aprendizaxe detectando os nesgos de xénero na práctica educativa, e polo 

tanto, garantindo un modelo coeducativo. 

Tal e como indicamos anteriormente, as taxas de escolarización no primeiro ciclo de educación 

infantil (0-3 anos) teñen unha tendencia a alza nos últimos anos. Ditas taxas de escolarización 

nesta etapa teñen un impacto de xénero positivo, dado que externalizan as tarefas de coidados 

nestas idades maioritariamente asumidas polas mulleres, nais e avoas, facilitando  a conciliación 

da vida laboral e familiar, o que se traduce nunha maior participación das mulleres no mercado 

laboral e un envellecemento saudable. 

O fomento de acceso universal a educación nesta etapa é un factor positivo para o desenrolo 

persoal nas primeiras etapas do período evolutivo, reducindo desigualdades. As taxas de 

escolarización nesta etapa son moi semellantes entre nena e nenos. 

O profesorado de educación infantil é  maioritariamente feminino, sendo un reflexo da realidade 

do alumnado que cursa esta especialidade, aspecto sen dúbida relacionado coa asignación 

tradicional de roles. Débese prestar atención na segregación ocupacional, principalmente no teito 

de cristal que fai que a representación nos postos de toma de decisións, o acceso a dirección non 

se corresponda coa realidade da profesión. 

 

VALORACIÓN DO IMPACTO DE XÉNERO DO REGULAMENTO 

 

Tendo en conta os datos analizados, o Regulamento de Organización e Funcionamento da Escola 

Infantil Príncipe Felipe da Deputación de Pontevedra  é susceptible de ser analizado dende una 

perspectiva de xénero, dado que afecta directamente a mulleres e homes, tanto as súas condicións 

de vida, como o acceso a recursos e por extensión á participación social e á toma de decisións. 

O borrador do Regulamento conta con dezasete capítulos, dúas disposicións adicionais, unha 

disposición transitoria e cinco disposicións finais. Ao longo do seu articulado tivéronse en conta de 

xeito puntual, aspectos referidos a igualdade de oportunidades entre mulleres e homes.  

A continuación farase referencia ao impacto de xénero do contido do mesmo. 

No capítulo IV do regulamento dase conta dos obxectivos da escola, amosando de forma explícita 

o compromiso coa promoción da igualdade de xénero dentro dos obxectivos específicos.  

No capítulo V, concretamente, no artigo 8º,  recóllese o horario de apertura da escola, cun rango 

moi amplo dentro do cal, establécese a adaptación do horario de apertura e peche ao público en 

función da demanda existente e da necesaria conciliación para o que se realizarán as 

correspondentes consultas ás familias. Indicar que a amplitude, flexibilización e continuidade do 

horario ten sen dúbida un impacto positivo de cara a conciliación da vida laboral, persoal e familiar 

das persoas usuarias do centro. 

No capítulo VIII onde se recollen os servizos que poderá ofertar o centro, no artigo 16º referente a 

atención educativa, faise referencia a posibilidade de optar pola xestión indirecta do centro. Tendo 

en conta a feminización do profesorado de educación infantil, o impacto de xénero do 

regulamento implica tamén as características laborais do persoal que presta servizo no centro. 

Polo que se deberá prestar especial atención as cláusulas sociais nos contratos garantindo as 

condicións laborais das traballadoras,  así como o acceso aos espazos de toma de decisións. 

No Capitulo IX referido a promoción da integración e da igualdade entre o alumnado, no artigo 21º 

recollese o fomento da igualdade entre o alumnado. Neste sentido, debería especificarse de forma 

explícita que o proxecto educativo de centro estará baseado no principio de igualdade, 

referenciando a un modelo coeducativo no que a perspectiva de xénero estea integrada de xeito 

transversal.  

No Capítulo X referente a Lingua, non se recolle o uso dunha linguaxe non sexista. Indicar que debe 

terse en conta tal aspecto, en cumprimento polo disposto no Regulamento para un uso inclusivo 

das linguaxes na Deputación de Pontevedra  (BOPPO número 229, de 29 de novembro de 2017), 

no que se recolle que,  empregarase unha linguaxe oral, escrita e iconográfica exenta de sexismo 

en toda a documentación, imaxe ou material que se xere para a prestación do servizo, polo tanto 

non só deberá revisarse a linguaxe utilizada na redacción do contido do citado Regulamento senón 

tamén recollerse no articulado do mesmo a obrigatoriedade do seu uso na práctica educativa. 

No capítulo XI, referente ao persoal, recóllese o cumprimento da normativa correspondente nesta 

materia o que garante as condicións laborais do persoal do centro. Tendo en conta a feminización 

do sector, ten un impacto de xénero positivo. Sería convinte facer referencia explícita a formación 

en igualdade do persoal docente, que garanta a posta en marcha dun modelo coeducativo no que 

o principio de igualdade rexa todo o proceso de ensinanza-aprendizaxe.  

 

Pode verificar a integridade deste documento no enderezo: https://sede.depo.gal


Código seguro de verificación (CSV):TXB8V5TIWOEZIK1T



 

    

OBSERVACIÓNS E RECOMENDACIÓNS 

 

• Recollida de datos desagregados por sexo das persoas usuarias deste servizo. Análise do 

seu impacto no fomento da conciliación e corresponsabilidade. A existencia de 

información actualizada desagregada por sexo das persoas demandantes e usuarias deste 

servizo facilitará a análise da situacións de mulleres e homes e os efectos do regulamento 

na igualdade de oportunidades. 

• Fomento dun proxecto educativo baseado nun modelo coeducativo. 

• Uso dunha linguaxe inclusiva. 

• Promover a elaboración do Plan de igualdade do centro. 

• Ter en conta no baremo e asignación de prazas as características das familias, renda 

familiar, familias monoparentais, familias numerosas, nena e nenos con necesidades 

educativas especiais, eliminando así barreiras que poidan impedir o acceso universal de 

nenas e nenos a estas prazas. 

 

Tendo en conta todo o analizado neste informe, conclúese que o borrador de REGULAMENTO  

DA ORGANIZACIÓN E FUNCIONAMENTO DA ESCOLA INFANTIL DE PRÍNCIPE FELIPE, terá un 

impacto de xénero positivo respecto á igualdade de oportunidades de mulleres e homes, 

favorecendo por parte da Deputación de Pontevedra, como institución pública, a 

corresponsabilización nos coidados coa conseguinte redistribución social dos mesmos. 

 

Asinado dixitalmente  na data que figura na marxe 

